Servas, Alter

Servas, Alter, kennst mi eh?

I bins, dei guate Zauberfee.

Tanz mit mir. Aan Wunsch hast frei:

Wannst willst kannst fuchzg Jahr jünger sei.

Mit fünfe hab i mi no gfreut,

Dass i demnächst was Gscheites lern,

Und ghört, dass ma in kurzer Zeit

Die Lust am Lernen austreibn wern.

Servas, Alter, kennst mi eh?

I bins, dei guate Zauberfee.

Tanz mit mir. Aan Wunsch hast frei:

Wannst willst kannst vierzg Jahr jünger sei.

Mit fuchzehn war i völlig fix

Und fertig, und hab nix kapiert.

War stolz auf meine Schmäh und Tricks

Und hab zehn Jahr lang pubertiert.

Servas, Alter, kennst mi eh?

I bins, dei guate Zauberfee.

Tanz mit mir. Aan Wunsch hast frei:

Wannst willst kannst dreißg Jahr jünger sei.

Mit fünfazwanzg, im Monat Mai,

Hab i mei Kind aufd Schultern tragn,

Und siech maskierte Bullizei

Maskierte Demonstranten jagn.

Servas, Alter, kennst mi eh?

I bins, dei guate Zauberfee.

Tanz mit mir. Aan Wunsch hast frei:

Wannst willst kannst zwanzg Jahr jünger sei.

Mit fünfadreißg is wiederum

Nix wurn mit Weltrevolution.

Der Hanf war gfragt und Valium

Und Wintergarten und Balkon.

Servas, Alter, kennst mi eh?

I bins, dei guate Zauberfee.

Tanz mit mir. Aan Wunsch hast frei:

Wannst willst kannst zehn Jahr jünger sei.

Mit fünfavierzg hat si was gspeilt.

I hab mi kurz vurn Spiegel gstellt:

Die Wunden warn scho fast verheilt,

und i hab meine Narben zählt.

Servas, Alter, kennst mi eh?

I bins, dei guate Zauberfee.

Tanz mit mir. Aan Wunsch hast frei:

Wannst willst kannst sechzg Jahr jünger sei.

Du guate Fee, i sag dar was:

No aamal fang I nimmer an.

Und was i mar net nehman lass

Is, dass i mi erinnern kann.

Guate Fee, i sag dar was:

No aamal fang I nimmer an.

Was i mar net nehman lass

Is, dass i mi erinnern kann.

